	
	[image: image1.jpg]‘4;;:..




	

	
	
	



PROTOKOLO OROKORRA, CEUTAKO HIRI AUTONOMOAK (CEUTAKO HIRIKO GOBERNUAREN BIDEZ) ETA EUSKAL AUTONOMIA ERKIDEGOAK (EUSKO JAURLARITZAREN ETA FORU ALDUNDIEN BIDEZ, ADINGABEAK BABESTEKO ERAKUNDE PUBLIKOAK DIRENEZ GERO) BAKARRIK DAUDEN ADINGABE MIGRATZAILEAK BABESTEKO ETA LURRALDE ARTEAN LEKUALDATZEKO JARDUKETAK KOORDINATU AHAL IZATEKO

PARTE HARTZEN DUTENAK
I.– Ceutako Hiri Autonomoko Administrazio Publikoaren aldetik, María Isabel Deu del Olmo andrea, Lehendakaritza eta Erakundeen arteko Harremanetako sailburua, Ceutako Hiriko presidente jaunaren 2020ko martxoaren 2ko dekretuaren bidez egindako izendapena baliatuz (dekretu horren bidez Ceutako Hiriko sailetako buruak izendatu ziren).  

Egintza honetan parte hartzeko Lehendakaritza eta Erakundeen arteko Harremanetako Sailari esleitutako eskumenez baliatzen da, hain zuzen ere, Ceutako Hiriko presidente jaunak Ceutako Hiri Autonomoaren antolamendu funtzionala aldatzeko 2020ko martxoaren 8an eman zuen dekretuaren lehen artikuluaren 1. apartatuan esleitzen zaizkion eskumenez. Honako hauek dira:  Adingabeak babestea eta tutoretzapean edukitzea, eta adingabeen zigor erantzukizunen ondoriozko neurriak betearaztea.  Adingabeak babesteko eta zentzatzeko erakundeak, zerbitzuak eta zentroak zuzentzea, ikuskatzea, zaintzea, sustatzea eta koordinatzea.  Bakarrik dauden adingabe migratzaileen inguruko jarduketak egitea esparru protokoloak ezartzen duenarekin bat etorriz.  
II.– Euskal Autonomia Erkidegoaren aldetik, honako administrazio publiko hauek:  
A) Eusko Jaurlaritza, Autonomia Erkidegoko Administrazio Orokorra, haurrak eta nerabeak zaintzeko eta babesteko otsailaren 18ko 3/2005 Legearen 104.1.b) artikuluak pertsonak babesteko ematen dizkion koordinazio eskumenak betez, arlo honetan politika homogeneoa bermatzeko, Autonomia Erkidegoaren lurralde eremuan.  
Eta, hura ordezkatuz, Beatriz Artolazabal Albeniz andrea, Berdintasun, Justizia eta Gizarte Politiketako sailburua, Lehendakariaren irailaren 7ko 28/2020 Dekretuaren bidez egindako izendapenari jarraikiz eta Eusko Jaurlaritzaren ekainaren 30eko 7/1981 Legearen 25. artikuluak ematen dizkion eskumenak baliatuz, Euskal Autonomia Erkidegoko Administrazioko Sailak sortu, ezabatu eta aldatzen dituen eta sail bakoitzaren eginkizunak eta jardun arloak zehazten dituen Lehendakariaren irailaren 6ko 18/2020 Dekretuak 13. artikuluan eta Berdintasun, Justizia eta Gizarte Politiketako Sailaren egitura organiko eta funtzionala ezartzen duen urtarrilaren 19ko 12/2021 Dekretuak 4. artikuluan ezarritako eginkizun eta jardun arloei lotuta.  

B) Foru Aldundiak, adingabeak babesteko eskumena duten erakunde publikoak diren aldetik, beren eskumenaren lurralde eremuan, eta, zehazki, babesgabe dauden haurrak eta nerabeak babesteko aurreikusitako jarduerek egiteko eskumenak baliatuz, haurrak eta nerabeak zaindu eta babesteko otsailaren 18ko 3/2005 Legearen 104.2.a) artikuluan ezarritakoari jarraikiz.  

Eta, horiek ordezkatuz:  
B.1) Arabako Foru Aldundia ordezkatuz, Emilio Sola Ballojera jauna, Gizarte Politiken Saileko foru diputatua, Arabako diputatu nagusiaren uztailaren 5eko 325/2019 Foru Dekretuaren bidez egindako izendapenari jarraikiz, eta Gizarte Zerbitzuen Sailaren egitura organiko eta funtzionala onartzen duen Diputatuen Kontseiluaren otsailaren 9ko 13/2016 Foru Dekretuak esleitzen dizkion ahalmenak baliatuz.  
B.2) Bizkaiko Foru Aldundia ordezkatuz, Sergio Murillo Corzo jauna, Gizarte Ekintzako foru diputatua, 2019-2023 legealdirako foru diputatuak izendatzen dituen Bizkaiko ahaldun nagusiaren uztailaren 1eko 102/2019 Foru Dekretuaren bidez egindako izendapenari jarraikiz, eta Bizkaiko Foru Aldundiko Gizarte Ekintza Sailaren Erregelamendu Organikoa onartzen duen Bizkaiko Foru Aldundiaren apirilaren 3ko 70/2012 Foru Dekretuak esleitzen dizkion ahalmenak baliatuz.  
B.3) Gipuzkoako Foru Aldundia ordezkatuz, Maite Peña López andrea, Gizarte Politiketako foru diputatua, foru diputatuak nahiz diputatu nagusiordeak izendatzeko eta Diputatuen Kontseiluko idazkaria hautatzeko ekainaren 29ko 4/2019 Foru Dekretuaren bidez egindako izendapenari jarraikiz, eta Gizarte Politiketako Sailaren egitura organiko eta funtzionalari buruzko urriaren 20ko 21/2020 Foru Dekretuak esleitzen dizkion eskumenak betez.  
Goian aipatutako pertsona guztiek beren karguan dihardute, elkarri aitortzen diote agiri hau formalizatzeko beharrezko legezko gaitasuna, eta, horren arabera, elkarrekin adostuta, honako hau  
ADIERAZTEN DUTE
1.– 2021eko maiatzaren 17an eta 18an, Marokorekin izandako krisi diplomatikoaren ondorioz, Ceutako Hiri Autonomoan 10.000 eta 12.000 migratzaile artean sartu ziren masiboki, horietako asko, herrialde horretatik zetozen haurrak eta nerabeak, eta horrek migrazio krisia eragin zuen.  
2.– Ondorioz, Ceutako Hiriko Gobernuak berehala jarri behar izan zituen martxan hainbat larrialdi tresna, arreta integrala emateko krisi diplomatikoa eta migrazio krisia dela kausa iritsitako adingabe kopuru handi horri (bai haien dokumentazioak adingabeak direla zehazten duelako, bai, ustezko adingabetasunaren printzipio bermatzailea aplikatuz, kautelaz hala zehazten delako). Izan ere, bistako arrazoien ondorioz, ohiko sarearen dimentsioak ez dira egokiak salbuespenezko krisi egoerei erantzuteko, eta, egun, erabat gainezka eta kolapsatuta dago.  
3.– Egoera horren aurrean, Gizarte Zerbitzuen eta Autonomiaren Aldeko eta Mendekotasunari Arreta Eskaintzeko Sistemaren Lurralde Kontseiluak, 2021eko maiatzaren 25ean egindako bileran, erabaki zuen Ceutako Hiri Autonomoaren tutoretzapean dauden eta bakarrik dauden 200 haur eta nerabe migratzaile autonomia erkidegoen artean elkartasunez banatzea.
Bigarrena.– Adingabeei arreta emateko larrialdi baliabideak. 
1.– Martxan jarritako larrialdi baliabide horietan Ceutako Hiriko Gobernuak oinarrizko arreta bermatzen die iristen diren adingabe guztiei, bereziki haien oinarrizko eskubideei dagokienez.  Edonola ere, ezin da ahaztu baliabide horiek ez dutela bermatzen, epe ertain eta luzean, haietan bizi diren pertsonei laguntza integrala eta integratzailea eman ahal izatea. 
2.– Egoera horretatik abiatuta, protokolo honen bitartez lortu nahi den baterako helburua da bakarrik dauden adingabe migratzaileei arreta integral egokia ematea eta integra daitezen lortzea, legearekin eta arlo honetan sinatutako nazioarteko arauekin bat etorriz eta berdintasuna aplikatuz.  
3.– Hori dela eta, Ceutako Hiriko Gobernuak badaki bere esku dauden jarduera guztiak sustatu behar dituela, bere tutoretzapean eta bakarrik dauden adingabe migratzaileek arreta integral eta integratzailea jaso dezaten, bai eremu pertsonalean, bai familian, bai gizartean, gure ordenamendu juridikoan jasotakoaren arabera. Hala, adingabearen interes gorena lehenesten du, halaxe ezartzen baitu Adingabeen Babes Juridikoari buruzko urtarrilaren 15eko 1/1996 Lege Organikoak (aurrerantzean, ABJLO) 11.2.a) artikuluan. Beraz, interes hori baloratu eta kontuan hartu behar da, lehentasunez, adingabeei eragiten dieten ekintza eta erabaki guztietan, bai eremu publikoan, bai eremu pribatuan.  
Hirugarrena.– Lurraldeen arteko elkartasuna.  
1.– EAEko administrazio publikoak migrazio krisi horrekiko sentikorrak dira, bai eta krisi horrek batez ere migratzaile adingabeengan dituen ondorioekiko ere.  Horrenbestez, Ceutako Hiriko Gobernuak bezala, beharrezkoa iruditzen zaie formula erraz eta eraginkorrak aurkitzea, Espainiako Konstituzioaren 2. artikuluan jasotako lurraldeen arteko elkartasunaren printzipioaren esparruan, bakarrik dauden migratzaile adingabeen arreta ahalik eta onena izan dadin laguntzeko, hasiera batean nora iritsi diren gorabehera, eta egokiena den arreta eskaintzeko, betiere haien interes gorena zainduz eta kontuan hartuta adingabe bakoitzaren ezaugarri edo inguruabar partikularrak (pertsonalak, familiarrak, hezitzaileak edo sozialak).  
2.– Hori dela eta, protokolo honetan xedatzen denarekin bat etorriz, Eusko Jaurlaritzak, Arabako Foru Aldundiak, Bizkaiko Foru Aldundiak eta Gipuzkoako Foru Aldundiak konpromiso solidarioa hartzen dute Ceutako Hiriko Gobernuarekin lankidetzan aritzeko eta hari laguntzeko, eta horren arabera adierazten dute konpromisoa hartzen dutela gaur egun Ceutako Hiri Autonomoan bizi diren eta bakarrik dauden migratzaile adingabeei arreta integrala emateko, beren esku dauzkaten giza baliabideak, bitarteko teknikoak eta finantza baliabideak erabiliz, bai eta haien administrazio tutoretza hartzeko ere lege ministerioaren bidez.  
Laugarrena.– Adingabeen babes juridikoa.  
1.– Espainiako Konstituzioaren 39.4 artikuluan xedatzen denaren arabera, umeen eskubideak zaintzen dituzten nazioarteko akordioetan ezartzen den babesa izango dute umeek.  Gai honetan, nahitaez bete beharreko Batasunaren arauez gainera, Espainako Estatuak zenbait nazioarteko tresna juridiko sinatu ditu. Horien guztien artean, Haurraren Eskubideen Hitzarmenaren 3.1 artikulua aipatuko dugu, zeinaren arabera gizarte ongizateko erakunde publiko edo pribatuek, auzitegiek, administrazio agintariek edo organo legegileek umeei lotuta hartzen dituzten neurri guztietan lehentasunez hartu beharko baitute kontuan adingabearen interes gorena.  
2.– Bestalde, ABJLOk Haurraren Eskubideen Hitzarmeneko printzipioak jasotzen ditu, eta ezartzen du adingabe migratzailearen estatus juridikoan nagusi dela tratamendu berdintasuna, hau da, migratzaileak pertsona nazionalak bezala tratatu behar direla.  
3.– Bestalde, Haurraren Eskubideen Batzordearen 6. eta 14. iruzkin orokorrek, hurrenez hurren 2005eko irailaren 1ean eta 2013ko otsailaren 1ean hartuek, agerian jartzen dute bakarrik dauden adingabeen egoera bereziki zaurgarria dela. Horren arabera, adingabearen interes gorenaren kontzeptua konplexua da, eta haren edukia kasuan-kasuan zehaztu behar da.  
4.– Horiek horrela, ABJLOren aldaketak, haurrak eta nerabeak babesteko sistema aldatzen duen uztailaren 28ko 26/2015 Legearen bidez ezarriak, indartu egiten ditu printzipio horiek, eta lehentasuna ematen die bakarrik dauden adingabeei, talde zaurgarria osatzen dutenez gero. Horrenbestez, haiei eragiten dieten politika edo neurri guztietan bakarrik dauden adingabeak zaurgarritzat jo ditzatela sustatzen du.  
Hala, Espainian dauden adingabe migratzaileek eskubidea dute hezkuntza, osasun laguntza eta oinarrizko gizarte zerbitzu eta prestazioak jasotzeko, Espainiako adingabeek jasotzen dituzten baldintza berberetan.  Administrazio publikoek, legean aurreikusitako eskubideak betetzen direla bermatzeko (10.3 artikulua), berariaz zaindu behar dituzte talde bereziki zaurgarriak, besteak beste, bakarrik dauden adingabe migratzaileak, nazioartean babestu behar direnak, ezintasunen bat dutenak eta sexu abusuen, sexu esplotazioaren, haurren pornografiaren eta gizakien salerosketa edo trafikoaren biktima direnak.  

5.– Bakarrik dauden adingabe migratzaileei arreta emateko zirkuitua osorik arautzen da atzerritartasunaren gaineko legerian; zehazki, atzerritarrek Espainian dituzten eskubide eta askatasunei buruzko urtarrilaren 11ko 4/2000 Lege Organikoan, hura garatzen duen araudian (apirilaren 20ko 557/2011 Errege Dekretuaren bidez onartutakoa), eta bakarrik dauden adingabe atzerritarren gaineko jarduketa jakin batzuei buruzko esparru protokoloa onesteko erabakia argitaratzen duen 2014ko urriaren 13ko Ebazpenean.  

6.– Bestalde, Kode Zibilaren 172.5 artikuluak (Haurrak eta nerabeak indarkeriatik babesteko ekainaren 4ko 8/2021 Lege Organikoak finkatutako testuan) honako hau ezartzen du: «Erakunde publikoak bertan behera utziko du babesgabetasun egoeran deklaratutako adingabeen gaineko tutoretza, dagozkion txostenen bidez egiaztatzen duenean 276. eta 277.1 artikuluetan aurreikusitako kasuren bat dela-eta adingabe horiek bere gain hartzea eragin zuten kausak desagertu direla, eta modu sinesgarrian egiaztatzen duenean honako inguruabar hauetakoren bat:  (…)  

b) Adingabea beste autonomia erkidego bateko lurraldean dago (hala gertatzen denean, babes espedientea bidaliko da) eta bertako erakunde publikoak babesgabetasun egoera deklaratzeko ebazpena eman du eta tutoretza hartu edo babes neurria ezarri du, edo irizten du ez dagoela zertan ezarri babes neurririk adingabearen egoeraren arabera.  (…)».  
Bosgarrena.– Eskumena.  
1.– Martxoaren 13ko 1/1995 Lege Organikoaren bidez onetsitako Ceutako Autonomia Estatutuaren 21.1.18 artikuluak hiri autonomoari esleitzen dizkio gizarte laguntzaren gaineko eskumenak, artikulu bereko 2. apartatuan jasotakoaren arabera.  
2.– Halaber, Estatuko Administrazioaren gizarte laguntzaren arloko egitekoak eta zerbitzuak Ceutako Hiriari eskualdatzeari buruzko urtarrilaren 15eko 30/1999 Errege Dekretuaren babesean, Ceutako Hiriak bere gain hartu ditu adingabeen babesararen eta tutoretzaren gaineko eskumenak, ABJLOk ezartzen duenarekin bat etorriz.  
3.– Bestalde, Euskal Autonomia Erkidegoak, abenduaren 18ko 3/1979 Lege Organikoaren bidez onetsitako Autonomia Estatutuaren 10. artikuluan ezarritakoaren arabera, eskumen esklusiboak ditu gizarte laguntzaren arloan (10.12 artikulua), adingabeak babestu eta zaintzeko erakunde eta establezimenduen, espetxeen nahiz berriz gizarteratzeko zentroen antolaketan, araubidean eta funtzionamenduan, gai zibilen nahiz zigor eta espetxeen arloko legeria orokorraren arabera (10.14 artikulua), bai eta komunitate garapenean, emakumeen arloan eta haur eta gazteen politikan ere(10.39 artikulua).  
Seigarrena.– Administrazio publikoen arteko lankidetza.  
1.– Sektore Publikoaren Araubide Juridikoaren urriaren 1eko 40/2015 Legeak administrazio publikoen arteko harremanetan bete behar diren printzipio batzuk ezartzen ditu, 140.1 artikuluaren arabera, «Administrazio harremanak» izenburupean.  Zehazki, nabarmentzekoak dira honako printzipio hauek: lankidetzaren printzipioa, hots, xede komunak lortzeko gainerako administrazio publikoekin batera aritu beharra ezartzen duena; baliabide publikoen kudeaketan eraginkortasunez jarduteko printzipioa, baliabide komunen erabilera partekatuz, salbu eta ezinezkoa bada edo hobeto aprobetxatzeko justifikatuta badago; administrazioekiko harremanetan herritar guztiek eskubide berak edukitzea bermatzen duen printzipioa, eta lurraldeen arteko elkartasunaren printzipioa, Konstituzioaren arabera.  
2.– Era berean, lege testu beraren 141. artikuluak, aipatutako administrazio publikoen arteko lankidetzaren beharrari buruz ari dela, ezartzen du betebehar horren funtsezko osagaia dela beste administrazio batzuei laguntza ematea, bakoitzak bere eremuan eta eskatuz gero, haien eskumenak eraginkortasunez bete ditzaten.  
3.– Eta, azkenik, 142. artikuluan ezartzen da lankidetzan aritu beharraren ondoriozko betebeharrak gauzatzeko, besteak beste, laguntza eta sorospen beharraren teknikak erabili ahal izango direla, beste administrazio batzuek beren eskumenak hobeto betetzeko egiten dituzten eskaerei erantzuteko, batez haien administrazio jarduketaren ondorioak haien lurralde eremutik kanpora hedatzen badira.  

Hori guztia dela eta, esleituta dauzkaten eskumenak baliatuz, alderdiek lankidetzan aritzeko borondatea gauzatzen dute honako hauen arabera:  
HIZPATU DUTENA
Lehena.– Xedea eta helburua.  
1.– Jarduera protokolo orokor honen xedea da Ceutako Hiriko Gobernuak eta Euskal Autonomia Erkidegoko foru aldundiek beren administrazio jarduketak koordinatzea (are organo judizialetan eta Fiskaltzaren aurrean egin beharrekoak ere), Ceutako Hiri Autonomoaren lurraldetik Euskal Autonomia Erkidegoko lurraldera lekualdatzen diren eta bakarrik dauden adingabe migratzaileak babesteko, tutoretza adingabeak biziko diren lurralde historikoko foru aldundi eskudunak hartzen duenean.  
2.– Aurreko horren azken helburua da adingabe horiei erabateko arreta eman ahal izatea protokolo hau sinatzen duten administrazio publikoen arteko elkartasunaren printzipioaren esparruan.  
Bigarrena.– Hartzaileak.  
1.– Protokolo honen bidez lekualdatuko diren adingabeak bakarrik dauden migratzaileak dira, Ceutako Hiriko Gobernuko Lehendakaritza eta Erakundeen arteko Harremanetako Sailaren legezko tutoretzapean daude, eta honako inguruabar hauetan daude: behin-behineko babesgatasun egoeran daude, ez dago beren zaintzaz arduratu daitekeen seniderik, ez dute inolako errotzerik, eta horren guztiaren ondorioz, harrera egin zaie Ceutako Hiriko Gobernuak behin-behinean gaitutako larrialdi baliabideetako batean, zeren eta sare arrunteko harrera zentroak eta adingabe horiei arreta osoa emateko erabiltzen diren baliabideak gainezka baitaude.  
2.– Euskal Autonomia Erkidegoaren lurraldera bakarrik dauden zortzi (8) adingabe lekualdatuko dira guztira; honela banatuko dira:  
· Bat (1) Arabako Lurralde Historikora.  

· Lau (4) Bizkaiko Lurralde Historikora.  

· Hiru (3) Gipuzkoako Lurralde Historikora.  
3.– Euskal Autonomia Erkidegoaren lurraldera lekualdatzen diren eta bakarrik dauden adingabe migratzaileak haurrei eta nerabeei oinarrizko arreta integrala emateko baliabideetan hartuko dira.  
4.– Horretarako, foru aldundietako organo eskudunek, Ceutako Lehendakaritza eta Erakundeen arteko Harremanetako Sailarekin elkar hartuta (Adingabeen Arloaren bidez), zehaztuko dute 1. apartatuan aipatzen diren bakarrik dauden migratzaile adingabeetatik zeintzuk diren egokienak, haien ezaugarri, inguruabar eta beharrizan partikularren arabera eta haien interes gorena kontuan hartuta, oinarrizko egoitza harrerako programa batean sartzeko eta artatzeko.
Hirugarrena.– Bakarrik dauden adingabe migratzaileen entzunaldirako eskubidea.  
1.– Bakarrik dauden adingabe migratzaileak Euskal Autonomia Erkidegoaren lurraldera lekualdatzearen inguruko erabakirik hartu aurretik, Ceutako Lehendakaritza eta Erakundeen arteko Harremanetako Saileko Adingabeen Arloak entzunaldia bermatuko die lekualdatzeko moduan dauden adingabeetatik heldutasun nahikoa dutenei, eta hamabi urtetik gorako guztiei, inor baztertu gabe desgaitasuna onartuta edukitzeagatik edo arreta berezia behar izateagatik.  
2.– Hain zuzen ere, galdetuko zaie zer uste duten lekualdatzeaz, eta azalduko zaie zer galdetzen zaien eta zer ondorio edukiko dituen haien iritziak. Hori guztia egiteko, prozeduraren berme guztiak bete behar dira.  Horrenbestez, ematen zaien informazioa argia eta erraz ulertzeko modukoa izan behar da, eta formatua irisgarria eta haien garapen ebolutibora eta ulermenera eta gainerako inguruabar pertsonal eta partikularretara egokitua. 
3.– Aurrean ezartzen denarekin bat etorriz, tramite hau egin delako berri agertu behar da babes espedientean, eta zehaztu behar da zer egin den, zein izan diren emaitzak eta nolakoa den balorazioa.  
4.– Nolanahi ere, adingabe batek adierazten badu ez duela lekualdatu nahi, eta adingabeen babesaren arloko erakunde publikoek uste badute lekualdatzea dela neurririk egokiena, haren interes gorena bermatu behar dela-eta, defentsari judiziala izendatuko da haren interesen ordezkaria izan dadin; horren helburua izango da hartzen den behin betiko erabakian adingabearen interes legitimo guztiak errespetatzen direla ziurtatzea.  
Laugarrena.– Babes neurriak.  
1.– Foru aldundiek Ceutako Hiri Autonomotik beren eskumeneko lurralde historikora lekualdatzen diren bakarrik dauden adingabe migratzaileen legezko tutoretza hartuko dute beren gain, bai eta tutoretzaren ondoriozko zaintza eta jagoletza eta tutoretzari dagozkion arreta integrala eta babesa ere, haiek beren lurraldera iritsi ondoren.  
2.– Horretarako, foru aldundiek adingabeen babesgabezia egoera deklaratuko dute eta tutoretza hartuko dute beren gain lege ministerioaren bidez, eta horren berri jakinaraziko diote Ceutako Hiriko Gobernuko Lehendakaritza eta Erakundeen arteko Harremanetarako Saileko Adingabeen Arloari, organo horrek egokitzat jotzen dituen ebazpenak eman ditzan ondoriorik gabe uzteko indarreko babesgabeziaren deklarazioa eta legezko tutoretza.  
Bosgarrena.– Lekualdatzea programazioa.  
1.– Ahaleginak egingo dira adingabeak ahalik eta azkarren lekualdatzeko behin haiek hartuko dituzten egoitza baliabideak edo familia harrerako baliabideak erabilgarri egonez gero.  Adingabeak lekualdatzeko modua Ceutako Hiriko Gobernuak eta foru aldundiek adostuko dute. Seguru asko, adingabe guztiak ez dira batera lekualdatuko.  
2.– Nolanahi ere, Ceutako Hiriko Gobernuak ordaindu beharko ditu adingabeak eta haiekin batera doazen langileak Ceutako larrialdi baliabideetatik foru aldundiek adierazten dituzten baliabideetara lekualdatzeak eragiten dituen gastu guztiak.  
Seigarrena.– Babeseko administrazio espedienteak bidaltzea.  
1.– Ceutako Hiriko Gobernuko Lehendakaritza eta Erakundeen arteko Harremanetarako Saileko Adingabeen Arloak babes espediente bakoitzaren kopia oso bat bidaliko die foru aldundiei, eta jatorrizko dokumentua berak gordeko du, honako kasu honetan izan ezik: jatorrizko dokumentua beharrezko denean foru aldundiak ezartzen dituen babes neurriak ongi aplikatzeko (kasu honetan jatorrizko agiriak ere bidaliko dira).  
2.– Aurreko ondorioetarako, babes neurriak ongi aplikatzeko behar diren jatorrizko dokumentutzat jotzen dira Euskadiko Autonomia Erkidegora lekualdatzen diren bakarrik dauden adingabe migratzaileen nortasuna egiaztatzen duten dokumentuak, direnak direlakoak (are behin-behineko dokumentuak ere). Ezinbestekoa da foru aldundiek dokumentu hauek beren esku edukitzea umeen edo nerabeen legezko tutoretza hartu aurretik.  
3.– Nolanahi ere, babes espedienteen trukea (eta behar den kasuetan haiei atxikitako dokumentazioarena) honako hauetan ezartzen diren xedapenen arabera egingo da: 39/2015 Legea, urriaren 1ekoa, administrazio publikoen administrazio prozedura erkidearena; 40/2015 Legea, urriaren 1ekoa, sektore publikoaren araubide juridikoarena; 203/2021 Errege Dekretua, martxoaren 30ekoa, zeinaren bidez onesten baita sektore publikoan baliabide elektronikoak erabiliz jarduteko erregelamendua. Gainera, aplikatu beharreko arlo honetako gainerako xedapenak hartu beharko dira kontuan, bai eta, behar izanez gero, horiek guztiak betetzeko ezartzen diren baldintzak, protokoloak eta irizpide funtzionalak edo teknikoak ere.  
Zazpigarrena.– Koordinazioa eta jarraipena.  
1.– Aurrean azaldutako jarduketak ongi gauzatzeko koordinazioa, eta haien jarraipena eta kontrola honako hauen ardura izango dira: adingabeak babesteko eskumena duten erakunde publikoetako zuzendaritza zentroetako titularrak eta Eusko Jaurlaritzako Berdintasun, Justizia eta Gizarte Politiketako Saila, eta horiek egokitzat jotzen dituzten erakunde edo organo horietako teknikariak (nolanahi ere, egiteko horiek eskuordetu ahal izango dira edo haietan parte hartu ahal izango da).  
Eta, goian azaldutako eta xedatutako guztiarekin ados daudela adierazteko, alde guztiek protokolo hau sinatu dute, elektronikoki. Hala, aldeen azken sinaduraren datan, sinatutzat joko da protokoloa.  

